
BUNGE LA TANZANIA

MAJADILIANO YA BUNGE

MKUTANO WA KUMI NA MBILI

Kikao cha Thelathini na Moja – Tarehe 24 Julai, 2008

(Mkutano Ulianza Saa Tatu Asubuhi)

D U A

Spika (Mhe. Samuel J. Sitta) alisoma Dua

HAZI ZIFUATAZO ZILIWASILISHWA MEZANI:-

NAIBU WAZIRI WA MAJI NA UMWAGILIAJI: Hotuba ya Bajeti ya Waziri wa Maji na Umwagiliaji kwa Mwaka wa Fedha 2008/2009.
MHE. CYNTHIA H. NGOYE (K.N.Y MWENYEKITI WA KAMATI YA KILIMO, MIFUGO NA MAJI): Taarifa ya Kamati ya Kilimo, Mifugo na Maji kuhusu utekelezaji wa Wizara ya Maji na Umwagiliaji kwa Mwaka wa Fedha uliopita pamoja na maoni ya Kamati kuhusu Makadirio ya Matumizi ya Wizara hiyo kwa Mwaka 2008/2009.
MHE. MKIWA A. KIMWANGA (MSEMAJI WA KAMBI YA UPINZANI WA WIZARA YA MAJI NA UMWAGILIAJI): Taarifa ya Kambi ya Upinzani kuhusu utekelezaji wa Wizara ya Maji na Umwagiliaji kwa Mwaka wa Fedha uliopita pamoja na maoni ya Upinzani kuhusu Makadirio ya Matumizi ya Wizara hiyo kwa Mwaka 2008/2009.
MASWALI KWA WAZIRI MKUU

MHE. HAMAD RASHID MOHAMED: Mheshimiwa Spika, kwa ruhusa yako, swali kwa Waziri Mkuu. Mheshimiwa Waziri Mkuu, mwaka 2003, wafanyakazi wa iliyokuwa Jumuiya ya Afrika Mashariki, Serikali iliahidi kwamba wangemaliza matatizo yao ya malipo, na wakati ule Serikali kwa kupitia Bunge hili iliahidi wafanyakazi hao kwamba katika kipindi cha 2003/2004 wangeweza kufanyiwa malipo yao. Leo, Watanzania wote wanashuhudia wafanyakazi hawa wakiendelea kulalamika, kunung’unika na hata kufikia hadi kulala Ikulu wakiendelea kudai haki zao. Serikali yetu inajitahidi kusema kwamba inaweka utawala bora; Je, ni kwa nini Serikali hadi leo imeshindwa kumaliza tatizo la wafanyakazi wa iliyokuwa Jumuiya ya Afrika Mashariki?

WAZIRI MKUU: Mheshimiwa Spika, naomba nimjibu Mheshimiwa Hamad Rashid swali lake kuhusiana na wafanyakazi wa iliyokuwa Jumuiya ya Afrika Mashariki kama ifuatavyo:-


Mheshimiwa Spika, naweza nikasema kwa sehemu kubwa tatizo hili Serikali imelishughulikia kikamilifu kabisa. Na wakati mwingine hata mimi ninapowaona wananchi wanakuja Ikulu pale, ninashindwa kujua hasa kuna nini katika jambo hili. Sasa, nimemwambia Waziri wa Fedha kwamba pengine namna moja ya kujaribu kupunguza jambo hili, tutoe kwenye gazeti taarifa inayoonyesha watumishi ambao so far tumekwisha walipa, tuonyeshe vile vile hundi ambazo zilitolewa zaidi ya 6,000, zimekaa mpaka zikaharibika, zikarudishwa tena Hazina. Tuonyeshe vile vile hundi ambazo zipo, lakini wenyewe hawajaonekana. Nadhani hili linaweza likasadia pengine kuliambia Taifa kiwango ambacho Serikali tumejitahidi kushughulikia jambo hili, kwa sababu picha ninayoiona sasa kwa sababu nimejaliwa na mimi kulifuatilia sana, kwa upande mmoja jambo hili limegeuzwa kama sehemu tu ambapo tunaweza tukanufaika kwa kiwango fulani, maana kuna watu wanachangiwa fedha ili wawe ndio wasemaji wakuu kwenye jambo hili kitu ambacho mimi nadhani si sahihi hata kidogo. Kwa hiyo, mimi nadhani Mheshimiwa Hamad, tukishafanya lile zoezi, litawasaidieni Wabunge wote na nchi nzima kwa ujumla kujua kiwango ambacho tumeshughulikia jambo hili. Kama kutakuwa bado na maeneo mengine, bado tutakuwa radhi kuyashughulikia. (Makofi)

MHE. HAMAD RASHID MOHAMED: Mheshimiwa Spika, swali hili lilikuwa na pande mbili; upande wa kwanza ni suala la malipo yao halali ambayo waliahidiwa na aliyekuwa Rais wa Awamu ya Tatu ambayo ilikuwa kama ni 400 billion, hilo tatizo la kwanza la msingi. Lakini la pili, katika hili hili ni kwamba, hata Serikali iliposema wale ambao wana ithibati walipwe, hawalipwi! Mimi nina mfano halisi wa bwana mmoja anaitwa Abdallah Issa Khamis. Nimechukua document zake, nimezipeleka mpaka Wizarani na mpaka leo ninavyokwambia, hajalipwa. Kwa hiyo, siyo kweli kwamba watu wakipeleka document zao, wanalipwa. Bado tatizo hili ni la msingi. Je, Waziri Mkuu haoni sasa ni vizuri, tuka-form committee ya Wabunge, tukasaidie hili jambo likaweza kupata ufumbuzi? (Makofi)

WAZIRI MKUU: Mheshimiwa Spika, analolisema Mheshimiwa Hamad inawezekana kabisa lipo na ndio maana mara ya mwisho Naibu Waziri wa Fedha alidiriki hata kusema kama yuko mtu ambaye bado genuinely anaidai Serikali, akasema aje anione mimi kwa maana ya Naibu Waziri. Hili mimi nililichukulia kama ni changamoto nzuri kwamba endapo mtu atakwenda kumuona Naibu Waziri huyu, halafu bado mambo yake yasifanikiwe, tuweze kumbana sasa Naibu Waziri kwa commitment aliyoifanya. (Makofi)
Mheshimiwa Spika, lakini, la pili kwamba tuunde pengine kamati ya pamoja ya Wabunge labda na Serikali katika kujaribu kulishughulikia jambo hili, mimi niko radhi kwa sababu halinipi tatizo hata kidogo. Lakini, naomba tufanye hiyo kazi baada ya kuwa hii hatua niliyoliarifu Bunge kuwa imekamilika ili tuweze kuona ni maeneo gani sasa hata kama tunapeleka hiyo kamati ya pamoja, tuweze kutumia muda wetu mwingi kupata ukweli juu ya tatizo hilo. (Makofi)
MHE. HABIB MOHAMED MNYAA: Mheshimiwa Spika, nashukuru! Mheshimiwa Waziri Mkuu, ningependa nikuulize swali moja dogo na kwa kifupi sana! Kwa kuwa una uzoefu wa kutosha wa Ikulu; na kwa kuwa wewe pia ni Mwanasheria, unaweza ukaliambia Bunge lako hili Tukufu nini kilicho juu kisheria baina ya Katiba ya Jamhuri ya Muungano wa Tanzania na Makubaliano ya Muungano (Article of Union)?

WAZIRI MKUU: Mheshimiwa Spika, Mheshimiwa Mnyaa hanitakii mema kwa upande mmoja, maana leo kwenye magazeti nimeona kwamba Serikali ya Mapinduzi Zanzibar wamejitahidi, wamezima maandamano dhidi ya Mheshimiwa Waziri Mkuu kwa sababu ya swali hili hili! Sasa naona Mheshimiwa Mnyaa ananirejesha kule kule. (Kicheko)
Mheshimiwa Spika, sikutaka sana kuliendeleza jambo hili kwa sababu nilifikiri tumefika mahali pazuri ili tuweze kulimaliza kiutu uzima. Sasa ili nisiendeleze na mimi malumbano maana kwa kadri nitakavyokujibu nitazidi kuchochea fikra ambazo pengine sasa hivi zipo. Nikuombe sana Mheshimiwa Mnyaa, nilitoa kauli hapa kwamba acha tuzungumze, Attorney General wetu na Mwanasheria Mkuu wa upande wa Zanzibar ili tuone ni wapi hasa kuna tatizo. Lakini kwa upande mwingine mimi naamini kwa dhati kabisa kwamba kwa mwelekeo wa jambo hili linavyokwenda sasa, ni muhimu jambo hili Chama cha Mapinduzi sasa kilichukue na kilitolee kauli kwa sababu sisi ndio tunaotawala kwa maana ya kuwa na Serikali. Hatuwezi kulinyamazia hivi, litaendelea kuzaa matatizo na matatizo na matatizo. Kwa hiyo, nadhani na Chama nao watalizungumza, maana Chama kile kinahusisha pande zote mbili, wako Wazanzibari, tuko Watanzania Bara. Nadhani baada ya pale tunaweza tukapa jibu ambalo ni sahihi zaidi. (Makofi)
(Hapa Mheshimiwa Habib Mohamed Mnyaa alisimama)


SPIKA: Nachelea kwamba kama unajaribu kuliongezea hilo, itakuwa ni kama fujo tu kwa kweli kwa sababu limekwishakabidhiwa Wanasheria Wakuu wa pande zote mbili na pia kuna mwendelezo kwenye ngazi ya Chama Tawala, tusubiri, tusubiri. Tunaendelea!


MHE. DK. ALI TARAB ALI: Mheshimiwa Spika, asante sana! Muungano wa Tanzania ni Muungano wa wananchi wa Tanzania Bara na Zanzibar, kwa hiyo suala hili kwa kweli lisiwe tu ni Chama Tawala, lisiwe ni upande mmoja, liwe ni la wananchi. Kwa nini haturuhusu mjadala wa Kitaifa? At the end of the day tuwe....


SPIKA: Mheshimiwa Dk. Ali Tarab Ali, Kanuni ya 53(8), jambo likiishakuwa limeamuliwa na tangazo limetoka, Bunge haliwezi kuendelea tu kulizungumza. Sasa Kanuni 53(8) inasema wazi wazi kabisa. “Mbunge yeyote hataruhusiwa kufufua jambo lolote ambalo limekwisha kuamuliwa katika Mkutano huo uliopo….” Sasa, Waziri Mkuu alikwishalijibu swali hili siku ya Alhamisi iliyopita na akaelekeza kwamba Wanasheria Wakuu wakutane, Wabunge mlipiga makofi kuashiria kwamba hilo mmelikubali. Kwa hiyo, ruling yangu ni kwamba hili hatuliendelezi tena! (Makofi)


MHE. GODFREY W. ZAMBI: Mheshimiwa Spika, nashukuru na mimi nipate nafasi ya kumuuliza swali Mheshimiwa Waziri Mkuu. Mheshimwa Waziri mkuu, Sheria ya Serikali za Mitaa ya mwaka 1982 na nyongeza zake zilizofuata, zimetoa viwango mbalimbali vya makato ambayo wakulima na wenye viwanda hutakiwa kulipa kwenye Halmashauri zetu za Miji. Wakulima hulipa kati ya asilimia 0 mpaka asilimia 5 ya mazao yao kama kodi ya mazao au SESS, wakati wenye viwanda hulipa asilimia 0.3. Je, Mheshimiwa Waziri Mkuu, kwa tofauti hiyo kubwa hatuoni kwamba huyu mkulima anabebeshwa mzigo mkubwa zaidi wa kodi kuliko hawa wenye viwanda ambao tungefikiri kwamba wana uwezo?
WAZIRI MKUU: Mheshimiwa Spika, naomba nimjibu ndugu yangu Zambi kama ifuatavyo:- Kwanza, nataka niliweke vizuri, sheria ile inasema “mazao ambayo yanauzwa na mkulima yatatozwa si zaidi ya asilimia 5 ya bei ya zao hilo katika kituo ambacho linauziwa”. Si hiyo tu, anayelipa ushuru ule si mkulima, anayelipa ushuru ule ni yule mfanyabiashara anayekwenda kununua zao hilo kwa mkulima. Kwa maneno mengine, mkulima anabakia na fedha ile ambayo tulitaka apate, anayekwenda kugharamia atakuwa ni huyo mnunuzi, ile sheria ndivyo inavyosema. Kwa hiyo, kwa maana ya swali lake, ndiyo maana nimesema isizidi aslimia 5. Sasa hii inategemea kati ya bidhaa moja na bidhaa nyingine. Kwa hiyo, inawezekana kabisa upande mmoja ikaonekana kama vile pengine tunafanya uonevu, lakini itategemea mazingira ya aina ya bidhaa ambayo tunaizungumza. 


MHE. GODFREY W. ZAMBI: Mheshimiwa Spika, kwanza, nimshukuru Mheshimiwa Waziri Mkuu kwa kulifafanua vizuri. Kwa kuwa, sheria pia inasema kama alivyosema yeye mwenyewe, itakatwa kule ambako ndio chanzo, lakini Halmashauri nyingine zimeenda kukata pia kodi hiyo kwenye mnada kule Moshi. Sasa ni ipi tafsiri halisi unaposema kwenye chanzo au kwenye mnada kule Moshi, maana hili pia linaleta mkanganyiko wa kisheria miongoni mwa wazalishaji hapa nchini?

WAZIRI MKUU: Mheshimiwa Spika, naomba nijaribu tena kutoa ufafanuzi juu ya jambo hili. Ameuliza jambo zuri na sidhani kwamba ni kwa kahawa tu, hapana, hata mazao mengine. Kwa mfano; chukua hata mazao ya mahindi tu, ukiishatozwa ushuru wa asilimia 5 pale kwenye kituo cha ununuzi, ukachukua mahindi haya ukayapeleka kwenye Soko la Kariakoo, pale utatozwa ushuru mwingine, unaitwa ushuru wa soko. Sasa hii haina maana kwamba ni viwango viwili vinatozwa bila sababu. Kwa hiyo, mimi naamini (sijafanya utafiti kwa kile unachoita tozo upande wa Moshi mnapokwenda kuuza kahawa) lakini, nina hakika utakuwa ni ushuru wa jambo fulani ambalo inaonekana kisheria nao ni vizuri ukawepo. 


MHE. SALIM HEMED KHAMIS: Mheshimiwa Spika, swali langu linawezekana kuonekana kuwa kama la Mheshimiwa Dr. Tarab, lakini ni tofauti kidogo, kwa hiyo, naomba mnisikilize! Mheshimiwa Spika, kwa kuwa Wabunge wa Tanzania Bara na Wabunge wa Tanzania Zanzibar wanapopiga kura katika yale mambo nane yaliyomo kwenye Katiba ya Jamhuri ya Muungano wa Tanzania, katika Ibara ya 98(1)(b), huwa kila upande unahitaji kuungwa mkono na theluthi mbili ya Wabunge wake. Ni kwa vipi mambo haya yanakuwa?


SPIKA: Sijakuelewa! Inabidi Spika naye aelewe swali! (Kicheko)


MHE. SALIM HEMED KHAMIS: Mheshimiwa Spika, ni kwa vipi Wabunge wa Tanzania Bara na Wabunge wa Tanzania Zanzibar wanapopiga kura katika yale mambo nane yaliyomo kwenye Katiba ya Jamhuri ya Muungano wa Tanzania, Ibara ya 98(1)(b), huwa kila upande unahitaji theluthi mbili ya maamuzi kwa Wabunge wake? Ni kwa vipi mambo haya yanafanywa?
SPIKA: Hilo ni jambo zuri tu!


WAZIRI MKUU: Mheshimiwa Spika, ni jambo zuri na mimi nakubaliana na wewe. Mheshimiwa Khamis, tulipokuwa tunapitisha Katiba ya Jamhuri ya Muungano wa Tanzania, yako mambo kwa uzito wake ambayo ilionekana ni vizuri tukapata ridhaa kwa mfumo ulioueleza, ndiyo maana kuna theluthi mbili zinahitajika Wabunge wa upande mmoja na theluthi mbili kwa upande wa Wabunge wa upande wa pili kwa sababu ni jambo ambalo ni vizuri pande zote mbili zikaridhia kwa kiwango cha kuridhisha. Kama ni jambo kubwa, ni vizuri mfumo huo ukaendelea. 


SPIKA: Mheshimiwa, unaliendeleza hilo?


MHE. SALIM HEMED KHAMIS: Hata! Mheshimiwa Spika, nashukuru...


SPIKA: Huwezi kuuliza lingine sasa! Unaendeleza hilo ama?


MHE. SALIM HEMED KHAMIS: Hilo hilo! Mheshimiwa Spika, kwa kuwa katika mwaka 1994 wakati wa kubadilisha nafasi ya Makamu wa Rais katika nchi hii, Bunge lilipiga kura kwa theluthi mbili ya Wabunge wote waliokuwemo Bungeni; Je, Mheshimiwa Waziri Mkuu haoni kwamba kwa utaratibu huo, Bunge lilikiuka kipengele cha sheria hicho ambacho sasa hivi amekizungumza cha theluthi mbili za kila upande na kwamba Makamu wa Rais yupo kinyume na Katiba tokea mwaka 1995?

SPIKA: Hilo ni swali la kukisia tu kwa sababu mimi nilikuwa ndiye Waziri wa Katiba na Sheria na halikufanyika hivyo anavyosema. Kwa hiyo, tunaendelea! (Kicheko)

WAZIRI MKUU: Haya, asante! (Kicheko)

MHE. KABWE Z. ZITTO: Mheshimiwa Waziri Mkuu, swali langu linahusu mikataba ya ulinzi wa wawekezaji kutoka nchi ya Canada. Kwa mujibu wa taarifa iliyochapishwa katika Tovuti ya Wizara ya Mambo ya Nje na Biashara ya Canada ambayo mimi nimeisoma kwa msaada wa Tovuti ya Jamii Forum, hivi sasa Serikali ya Tanzania inafanya majadiliano na Serikali ya Canada kwa ajili ya kulinda wawekezaji wa Canada waliopo hapa nchini na hasa wawekezaji katika Sekta ya Madini. Na kwa kuwa tayari hivi sasa ripoti ya Jaji Bomani imekuwa ni mali ya Bunge na imepangiwa muda kwa ajili ya kujadiliwa, Mheshimiwa Waziri Mkuu huoni kitendo cha Serikali yako kujadiliana na Serikali ya nchi ya kigeni kuhusu suala ambalo lipo ndani ya Bunge, kinaingilia mamlaka ya Bunge? (Makofi)

WAZIRI MKUU: Mheshimiwa Spika, ni kwa bahati mbaya tu kwamba Mheshimiwa Kabwe hakuniambia tovuti hiyo inazungumzia majadiliano hayo ya wakati gani! Kwa hiyo, kama ni majadiliano ambayo yalikuwa yameanza wakati taarifa imewasilishwa Bungeni, hakutakuwa na mgongano wa namna yoyote kwa maana tu ya taratibu zilivyo. 

Mheshimiwa Spika, lakini, labda nikiri tu kwamba nitakuwa simtendei haki kama nikijidai kulijibu swali hili, kwa sababu yeye amepata access ya taarifa hiyo kwenye tovuti. Mimi sijaiona na sijapata nafasi pengine ya kuzungumza na Mheshimiwa Waziri Membe. Kwa hiyo, labda nitende haki kwa kusema hebu nipe muda basi na mimi nilitazame, nione kama kweli lina mgongano na pengine tuweze kufanya kitu ambacho ni kizuri zaidi. (Mkaofi)
MHE. MHONGA S. RUHWANYA: Mheshimiwa Spika, asante. Nina swali moja kwa Mheshimiwa Waziri Mkuu. Kwa kuwa, sasa hivi dunia nzima ikiwemo Tanzania tunakabiliwa na changamoto kubwa ya ongezeko la bei ya chakula na bei ya mafuta. Kwa nchi yetu bei ya mafuta inaonekana ndiyo imeathiri sana na maisha ya wananchi yamekuwa magumu ukiangalia bei za usafiri na usafirishaji zimesababisha bidhaa kuendelea kupanda na maisha kuwa magumu. Je, Serikali ina mkakati gani katika kukabiliana na changamoto hiyo?
WAZIRI MKUU: Mheshimiwa Spika, naomba nimjibu dada yangu Ruhwanya kama ifuatavyo:- Nakubali kabisa kwamba si Tanzania tu ni tatizo sasa karibu la Dunia nzima, nchi zote sasa tumeathirika sana na kupanda kwa bei za mafuta duniani, lakini vile vile hata kupanda kwa bei za vyakula duniani. Sasa tunafanya nini kwa upande wa mafuta! Naweza nisiwe na jibu zuri sana kwenye eneo hili. Lakini, ninachoweza kusema ni kwamba Mheshimiwa Spika, hili jambo ni letu wote, tunajaribu sana kuwaomba wenzetu mamlaka inayodhibiti bei za mafuta wajaribu kufuatilia jambo hili kwa karibu ili kusiwe na ongezeko ambalo siyo la lazima sana, na ndio maana unaona taratibu zinafanywa kila wakati kubana mabasi, kujaribu kudhibiti hiyo hali isipande sana. Lakini, mimi nadhani mwisho wa yote, ni lazima turudi tuwekeze katika mambo ambayo yatatuondoa katika matumizi haya ya mafuta, na mojawapo ni uwezekano wa matumizi ya gesi ambao Serikali inalifanyia kazi. Tunaweza tukafika mahali, tukapata nafuu sana kama magari mengi zaidi yanaweza kutumia mfumo wa gesi badala ya mafuta. (Makofi)
MHE. MHONGA S. RUHWANYA: Mheshimiwa Spika, asante kwa kunipa nafasi niulize swali moja la nyongeza. Kwa kuwa kivutio kimojawapo cha nchi yetu kwa wawekezaji ni kuwaondolea kodi, na katika hotuba ya Kamati ya Fedha na Uchumi na pia katika hotuba ya upinzani, imeonyesha hiyo hali ya misamaha, kwa upande wa Zanzibar imeonyesha ilikusanywa bilioni 20 na ikasamehewa bilioni 19, nafikiri na pointi moja. Kwa hiyo, hicho ni kiasi kikubwa sana, Je, Serikali haioni kwamba tunao uwezo wa kudhibiti au kurekebisha sera zetu lakini hatuna uwezo wa kudhibiti bei ya mafuta duniani. Je, Serikali haioni kwamba kuna haja ya kurekebisha sera zetu hasa za kodi kwa kuondoa hiyo misamaha ili pesa hiyo iweze kutumika kama ruzuku kwenye mafuta au kutoa kodi kabisa kwenye mafuta kwa sababu tutakuwa na makusanyo mengine tumeyapata kutokana na kuondoa misamaha ya kodi ili kupunguza ugumu na ukali wa maisha kwa Watanzania?
WAZIRI MKUU: Mheshimiwa Spika, wazo lake zuri na nafikiri ni kitu kinazungumzika. Lakini niseme, katika hatua ambazo tayari tumeishafikia sasa, Bajeti ya Fedha imeishapita, tumeishaanza kuitekeleza, tunachoweza kusema ni kwamba, sawa acha tumkabidhi Waziri wa Fedha jambo hilo, tuone kama kweli tuna uwezo wa kuchukua hatua hizo kwa lengo la kupunguza makali yanayotokana na kupanda kwa bei za mafuta. Lakini kama tukishindwa, tutarudi na kusema imeshindikana na tutaeleza kwa nini.
MHE. PETER J. SERUKAMBA: Mheshimiwa Waziri Mkuu, maji: Mheshimiwa Waziri Mkuu, kwenye Ilani ya Chama cha Mapinduzi inasema tunapofika mwaka 2010 tutakuwa tumepeleka maji kwa asilimia 90 mijini, tutakuwa tumepeleka maji kwa asilimia 65 vijijini. Lakini ukiangalia kwenye bajeti ya mwaka huu ya maji, ni bajeti ambayo imepunguzwa karibia kwa bilioni 84. Mheshimiwa Waziri Mkuu, bado unaamini lengo hilo litafikiwa?
WAZIRI MKUU: Mheshimiwa Spika, najua tatizo la maji ni kubwa kama anavyosema Mheshimiwa Serukamba. Hiyo si siri, wote tunajua tatizo ni kubwa sana. Lakini, mimi sijakata tamaa kama ambavyo Mheshimiwa Serukamba anataka kuonyesha. Mimi nadhani bado tujipe matumaini, mnayo bado bajeti ya mwaka kesho na ya mwaka keshokutwa. Nina hakika Waziri wa Maji atakapowasilisha bajeti yake atatueleza vile vile mipango ambayo iko ndani ya Serikali katika kujaribu kukidhi au kufikia kiwango kinachohitajika. Na mimi bado ninaamini hata kama hatutafikia kiwango chote Mheshimiwa anachokisema, lakini tunaweza kuwa karibu sana na lengo tulilojiwekea. Kwa hiyo, nafikiri tuvute subira, tuone litakalotokea. 

MHE. PETER J. SERUKAMBA: Mheshimiwa Waziri Mkuu, kujitegemea ni jambo la msingi sana. Ukiangalia kwenye bajeti hii, imepungua kwa sababu ya mradi ule wa Kahama ambao sasa unakwisha. Mimi nilidhani kwa sababu ule mradi ulianzishwa kwa nia njema na kwa kweli walioamua jambo lile walifanya jambo kubwa sana. Kwa nini tusingeamua sasa zile pesa zilizokuwa zinaenda Kahama ziendeleze sasa miji yetu kama miji ya Kigoma, miji ya Mpanda, miji ya Urambo, miji ya Tabora?
WAZIRI MKUU: Mheshimiwa Spika, Serukamba anatumbukiza na Mpanda pale, lakini kwa kweli lengo lake zaidi ni Kigoma, ndiyo anataka hasa tu. Lakini kwa upande wa Kigoma bahati nzuri, suala la maji liko katika mradi mwingine ambao juzi tulitoa maelezo kidogo hapa. Kwa hiyo, nadhani utakapokuwa mradi ule ume-take off, inawezekana tatizo la Manispaa ya Kigoma Ujiji likapungua kabisa. Lakini niseme tu kwamba kwa upande wa mradi ule wa kupeleka maji Shinyanga na maeneo mengine, ni kweli kwamba tulikuwa na local component, lakini tulikuwa vile vile na component nyingine ambayo ilikuwa ni kutoka nje. Sasa kupanga ni kuchagua, wazo analolisema Mheshimiwa Peter Serukamba ilikuwa ni sahihi kabisa, lakini nadhani wote mnajua tukifika wakati wa bajeti tunavyohangaika kuipanga. Kwa hiyo, kwa mwaka huu tuliona tufanye hivyo. (Kicheko)
Mheshimiwa Spika, lakini nataka nimhakikishie Mheshimiwa Serukamba kwamba kwa bajeti ya mwaka kesho, kwa mtazamo tulionao ndani ya Serikali, ni dhahiri kabisa kwamba lazima tutatoa nafasi kubwa sana kwenye Wizara ya Maji na ndio maana nasema tujipe matumaini. 
MHE. LUCAS L. SELELII: Mheshimiwa Waziri Mkuu imekuwa kama desturi na desturi ni kama sheria kwamba inapotokea Halmashauri zetu za Wilaya kupata hati chafu na wakati mwingine kukosa watumishi wa kukaimu hunyimwa miradi ambayo Serikali kuu inatoa. Sasa kosa hili ni la watendaji, wanaopewa adhabu ni wananchi, Madiwani wanakuwa na nafasi ndogo sana katika kudhibiti hali hiyo isitokee. Je, Serikali inaweza kutoa kauli gani kuwapa matumaini wananchi? (Makofi)
WAZIRI MKUU: Mheshimiwa Spika, anachokisema Mheshimiwa Selelii kwa kiwango fulani ni kweli kwa maana kwamba tumekuwa na uhaba wa watalaam hasa upande wa ile Idara ya Fedha. Lakini, wote ni mashahidi kwamba kupitia Wizara ya Fedha tumejitahidi sana kurekebisha hiyo kasoro na sasa hivi naweza nikasema kila Halmashauri sasa hivi inao watalaam wa fedha na inao watalaam kutoka Idara ya Ukaguzi wa Ndani. Kwa hiyo, tunaamini jambo hili litakuwa sasa si tatizo kama lilivyokuwa hapo awali. Lakini kwa upande mwingine unapoona umepata hati chafu, si suala la kigezo kimoja kinachosababisha wewe kupata hati chafu. Kwa kawaida ni mambo mengi pamoja yakiunganishwa ndiyo yanapelekea uamuzi huo kufikiwa. Kwa hiyo, kwa upande huo Mheshimiwa Selelii nataka tu nikutoe wasiwasi kwamba kigezo si hicho tu cha utumishi ambacho kingeweza kikarejesha lawama kwa Serikali, ni pamoja na upungufu mwingine ambao unakuta hauna uhusiano na wa moja kwa moja na Idara nyeti kama ya Fedha. 

